
ЛАБІРЫНТ  

 №6, студзень  2011 
 

      Студэнцкая гістарычная суполка “Аматары Беларускай Гісторыі імя В. Ю. Ластоўскага” 

 
 

Вітаю ўсіх аматараў Беларускай гісторыі! 

Дарагія чытачы, віншую ўсіх з новым 2011 годам! Жадаю вам моцнага здароў'я, чалавечага 

шчасця і няхай новы год стане для вас лепшым за мінулы. 

А мы як заўсѐды пачнѐм з гістарычных падзей. 25 студзеня 1831 года польскі сойм скінуў 

расейскага цара Мікалая I. Яшчэ ў лістападзе 1830 г. у Варшаве пачалося шляхецкае паўстанне, 

кіраўнікі якога ставілі галоўнай мэтай аднаўленне Рэчы Паспалітай у межах 1772 г. Вясной 1831 г. 

у руках паўстаўшых аказаліся Літва і шэраг паветаў заходняй Беларусі. Паўстанне развівалася тут 

у многім стыхійна, хоць і існаваў Віленскі цэнтральны паўстанцкі камітэт. Сяляне і мяшчане 

мабілізоўваліся ў атрады пераважна пад прымусам і не былі зацікаўлены ваяваць без вырашэння 

сваіх сацыяльных праблем. У той жа час царскія ўлады абяцалі ім вызваленне ад паноў-

паўстанцаў. Кульмінацыяй падзей стала бітва за Вільню 19 чэрвеня 1831 г., у якой аб'яднаныя 

паўстанцкія сілы края разам з прысланым у дапамогу польскім корпусам не змаглі дасягнуць 

перамогі над царскімі войскамі. Летам 1831 г. асобныя выступленні адзначаліся ў паўднѐвых 

паветах Беларусі, але ў цэлым паўстанне на беларускіх землях пайшло на спад і ў жніўні было 

задушана. Многія яго ўдзельнікі былі аддадзены пад суд. У шляхцічаў канфіскоўваліся маѐнткі, 

асоб недваранскага паходжання аддавалі ў салдаты ці ссылалі ў Сібір. Сваіх маѐнткаў пазбавіўся 

шэраг прадстаўнікоў фамілій, якія валодалі тысячамі прыгонных: Агінскія, Плятэры, Пшаздзецкія, 

Радзівілы, Сапегі, Чартарыйскія і інш. Толькі частка ўладальнікаў змагла атрымаць "дараванне". 

На тэрыторыі Беларусі (у сучасньгх межах) у 1837 г. лічыліся канфіскаванымі 115 маѐнткаў з 38 

544 сялянамі мужчынскага полу. 

 
Польскі сойм скінуў расейскага цара 25 студзеня 1831 года 

Заснавальнік нясвіжскай лініі Ян 

Радзівіл Барадаты (1474—1522) 

Першым Радзівілам, які ступіў на зямлю Нясвіжа, 

лічыцца Ян Барадаты, мянушку атрымаў за 

доўгую бараду. Ён нарадзіўся ў сям'і Мікалая 

Радзівіла, вялікага канцлера літоўскага і ваяводы 

віленскага, і Соф'і Манівід, слонімскай князѐўны. 

Юнаком трапіў у Кракаў на выхаванне, якое 

атрымліваў пры каралеўскім двары, дзе 

пасябраваў з каралевічам Аляксандрам. Вакол 

каралевіча гуртавалася моладзь, у будучым гэта - 

дзяржаўныя дзеячы Канстанцін Астрожскі, Міхал 

Глінскі, Альбрыхт Гаштольд, браты Радзівілы Ян і 

Юры. У таварыскім коле яны марылі аб рыцарскім 

гонары, служэнні радзіме, аб подзвігах.  

У 1492 годзе 

каралевіч Аляксандр быў абраны Вялікім князем 

Літоўскім. На каранацыі ў Віленскім саборы 

прысутнічалі ўсе яго сябры. Ян Радзівіл, якому 

толькі споўнілася васемнаццаць гадоў, стаяў разам 

з маладзенькай шаснаццацігадовай жонкай. Гэта 

была Альжбета, родная сястра найлепшага сябра 

Альбрыхта Гаштольда. На ўрачыстасцях маладая 

пара выглядала надзвычай шчаслівай, "самай 

вясѐлай". У згодзе і любові яны пражылі дзесяць 

гадоў, нарадзілі пяцера дзетак, але ўсе яны памерлі 

маленькімі.  

У 1496 годзе родная сястра Яна Радзівіла Ганна 

стала жонкай князя Мазоўшы Конрада III. Гэты 

шлюб меў важнае значэнне не толькі для 

Радзівілаў, але і для ўсяго Вялікага княства 

Літоўскага. Былы бяздзетны ўдавец Конрад ад 

шлюбу з Ганнай меў чатырох сыноў.  

У 1502 годзе вялікае няшчасце напаткала Яна 

Радзівіла Барадатага - памерла каханая жонка 

Альжбета. Спрэчкі аб яе пасагу азмрочылі 

адносіны з яе братам Альбрыхтам. Толькі праз год 

пасля смерці жонкі Ян Радзівіл Барадаты вярнуўся 

да каралеўскага двара, але становішча там рэзка 

змянілася. Вялікі князь і кароль захварэў, падпаў 

пад уплыў інтрыганаў і падазрона ставіўся да 

былых сяброў. Міхал Глінскі пачаў 

выкарыстоўваць становішча пры двары ў сваіх 

асабістых інтарэсах і выжыў усіх, хто любіў 

Аляксандра і служыў яму верай і праўдай. У спіс 

ворагаў ѐн запісаў і Яна Барадатага, які быў 

вымушаны пакінуць вялікую палітыку і пасяліцца 

ў сваіх памесцях. Там ѐн ажаніўся другім шлюбам 

на Багдане Лукомскай, якая нарадзіла двое дзетак-

дачок. Іх у гонар сястры і маці назвалі Ганнай і 

Соф'яй. У 1505 годзе Ян атрымаў ад караля 

слонімскае староства і пачаў будаваць замак у 

Слоніме, а таксама дапамагаць сястры Ганне 

ўпраўляць мазавецкім княствам, бо Конрад III 

памѐр.  

У 1506 годзе трыццацітысячнае войска крымскіх 

татараў перайшло граніцы Вялікага княства 

Літоўскага і рушыла ўглыб краіны. Татары былі 

ўжо каля Слуцка. Браты Радзівілы, нягледзячы на 

былыя спрэчкі з Міхалам Глінскім, далучыліся да 

войска пад яго кіраўніцтвам. Рашучая бітва 

адбылася пад Клецкам на рацэ Лань. Асабістая 

мужнасць і ваенны талент Яна Барадатага спрыялі 

поспеху і бліскучай перамозе над татарамі.  

У канцы жніўня 1506 года Яна Барадатага спешна 

выклікалі ў Вільню. Кароль і Вялікі князь 

Аляксандр паміраў і захацеў перад смерцю 

развітацца з былымі сябрамі. Ян Радзівіл быў у 

ліку тых, хто падпісаў завяшчанне Аляксандра.  

Каралѐм і Вялікім князем быў абраны брат 

памѐршага - Жыгімонт I Стары, які вырашыў 

скарыстаць дыпламатычныя здольнасці Яна 

Барадатага і загадаў таму ўзначаліць пасольства да 

маскоўскага князя. Там Радзівіл паведаміў аб 

выбранні новага караля і вялікага князя і 

прапанаваў заключыць мір з Княствам і 

Польшчай. Але Васіль III заўпарціўся, жадаючы 

далучыць Вялікае княства Літоўскае да Масковіі. 

Гэтым памкненням маскоўскага ўладара спрыяў і 

бунт Міхала Глінскага, які трапіў у няміласць да 

Жыгімонта I. Глінскі пачаў з таго, што жорстка 

расправіўся з галоўным сваім ворагам - Янам 

Забярэзінскім.  

2 лютага 1508 года Міхал Глінскі, ўварваўшыся ў 

памесце Забярэзінскага, адсек яму галаву, насадзіў 

яе на піку і доўга вазіў па ваколіцах. Жыгімонт I 

Стары быў вымушаны пачаць збіраць сілы для 

барацьбы з бунтаўшчыком. Радзівілы падтрымалі 

свайго Вялікага князя і далучыліся да яго войска. 

Міхал Глінскі быў разбіты і, ратуючыся, перайшоў 

на службу да маскоўскага князя. Яна Барадатага 

зноў паслалі ў Маскву, дзе ѐн патрабаваў выдачы 

здрадніка. Васіль III адмовіўся выдаць Глінскага, 

якога чакаў суровы каралеўскі суд у Вялікім 

княстве.  

У пачатку 1512 года Ян Барадаты ўдзельнічаў у 

крывапралітнай бітве пад Вішняўцом супраць 

крымскіх татараў, дзе шасцітысячнае войска 

Кароны і Княства пад кіраўніцтвам Канстанціна 

Астрожскага разбіла значна большыя сілы 

ворагаў. З перамогай вярнуўся Ян Барадаты да 

дому, але тут яго сустрэла асабістае гора - памерла 

яго другая жонка - Багдана Лукомская.  

Ян Барадаты пасватаўся да Ганны Кішкі, родная 

сястра якой Барбара незадоўга перад гэтым стала 

жонкай ягонага брата - Юрыя Радзівіла. Ганна 

дала згоду на шлюб. Яна прынесла Нясвіж у пасаг 

роду Радзівілаў.  

Нядоўга цешыўся Ян Барадаты з маладой жонкай 

у Нясвіжы. Новая яшчэ больш жорсткая вайна 

паклікала яго на абарону айчыны. У тым жа 1513 

годзе маскоўскі князь Васіль III разарваў мірны 

дагавор і накіраваў на суседзяў шматтысячнае 

войска. Браты Радзівілы далучыліся да абаронцаў 

радзімы, якімі кіраваў Канстанцін Астрожскі. 8 

верасня 1514 года пад Оршай адбылася рашаючая 

бітва, дзе трыццацітысячнае войска Вялікага 

княства і Кароны разбіла васьмідзесяцітысячную 

армію маскоўскага князя. Былі захоплены ў палон 

46 ваяводаў, князѐў, баяр, 8 тысяч людзей больш 

нізкага саслоўя.  

У 1515 годзе Ян Барадаты нарэшце дачакаўся 

наследніка. Ганна Кішка нарадзіла сына, якога па 

сямейнай традыцыі назвалі Мікалаем (у будучым 

Мікалай Чорны).  

У канцы дваццатых - пачатку трыццатых гадоў 

XVI стагоддзя нейкі злы рок абрынуўся на род 

Радзівілаў. У 1519 годзе неспадзявана памірае 

брат Яна Альбрыхт, епіскап, і жонка Юрыя 

Барбара Кішка. У пачатку 1522 года смерць 

забрала Ганну, мазавецкую рэгентшу, якая ніколі 

не скардзілася на здароўе. Наступным быў брат 

Мікалай, вялікі канцлер літоўскі і ваявода 

віленскі. На яго пахаванні ўжо адкрыта гаварылі 

аб атруце. У тым жа 1522 годзе адчуў сябе дрэнна 

і Ян Барадаты. Прадчуваючы блізкі канец, ѐн 

пакінуў завяшчанне, у якім прасіў караля і 

вялікага князя Жыгімонта Старога ўзяць апеку над 

яго сям'ѐй.  

Забойца, які вырашыў высекчы пад корань род 

Радзівілаў, дзейнічаў вельмі хітра. Уздзеянне 

атруты было мала прыкметным, здавалася, што 

смерць яго ахвяр была натуральнай. Ян Барадаты 

так і не даведаўся, хто яго забойца. Многія лічылі, 

што гэта Бона Сфорца. Уладная, каварная 

жанчына марыла пра абсалютную ўладу. Яна 

падпарадкавала сваѐй уладзе старога караля, увяла 

моду на патаемныя атручванні. Радзівілы былі 

першымі яе ахвярамі. Прычыну нянавісці 

тлумачылі тым, што кароль Жыгімонт Стары да 

жаніцьбы з Бонай цікавіўся Ганнай Радзівіл. Бона 

ўбачыла яе прыгажосць і розум і спалохалася. 

Іменна гэтая жанчына была сапраўднай саперніцай 

у барацьбе за сэрца караля. Калі адносіны з 

каралѐм ў Боны не складуцца, то гэтая жанчына 

зможа лѐгка заваяваць каханне Жыгімонта 

Старога. За спіною Ганны стаялі чатыры 

ўплывовыя і магутныя браты, першыя дарадцы 

караля. Заснавальнік нясвіжскай лініі Радзівілаў 

Ян Барадаты памѐр у росквіце сіл, яму не было 

яшчэ і пяцідзесяці гадоў. 

Артыкул: К. Шышыгіны-Патоцкай 

 

 
Беларускі пяхотнік з ручной агняпальнай зброяй - 

рушніцай, у якой порах запальвалі з дапамогай кноту 

Што будуюць у Лідзкім замку? 
На тэрыторыі Лідзкага замка пачалося 

будаўніцтва, якое выклікала адмоўную рэакцыю з 

боку мясцовых гісторыкаў і краязнаўцаў. Што 

будуюць на замкавым дзядзінцы?  

У Лідзкім замку да сѐлетніх рэспубліканскіх 

"Дажынак" тэрмінова аднавілі другую вежу і 

завяршылі ўсе сьцены. Што выклікала 

занепакоенасьць лідзкіх краязнаўцаў сѐньня? 

Гаворыць Станіслаў Суднік, які выдае часопіс 

―Лідзкі летапісец‖: 

 ―Тут узьнікла пытаньне пра пабудовы, якія 

пачалі ўзводзіць унутры замка: калі гэта 

пабудовы, што былі ў сярэднявеччы, то чаму 

капаюць катлаваны глыбінѐю два мэтры? А 

калі гэта сучасныя, то для чаго яны там наогул 

патрэбны? Пажаданьне грамадзкасьці: мы б 

хацелі, каб унутры двара — ніякіх навабудаў, 

толькі мінімум, каб замак выглядаў на ХІV 

стагодзьдзе, каб ніякіх бэтонных блѐкаў, 

тынкоўкі сучаснай, плястыкавых вокнаў і 

тратуарнай пліткі не было‖. 

Станіслаў Суднік лічыць, што адміністрацыя 

замка магла б разьмясьціцца ў адной зь вежаў 

альбо ў старых камяніцах, якія захаваліся каля 

замка. Супраць будаўніцтва ўнутры замка 

выступае старшы навуковы супрацоўнік 

лідзкага музэю Валеры Сьліўкін, які 

праводзіць у замку экскурсіі: 

―Мінск-праект‖ запраектаваў. У свой час ім 

казалі: пляцоўка ўнутры замка павінна быць 

чыстай, ніякіх дадатковых пабудоваў. Вы 

павінны выкарыстаць дзьве вежы, а пляцоўку 

пакінуць для масавых мерапрыемстваў, яна 

павінна быць пясчанай. Яны цішком 

―наварочалі‖ купу будынкаў: і рэстаран, і 

дамок камэнданта, і гандлѐвыя рады. Нікому 

нічога не паказалі. Наколькі я разумею, праект 

не прайшоў зацьверджаньня на Радзе 

гістарычнай — і ціха ўвапхнулі яго‖.  

Валеры Сьліўкін вырашыў напісаць ліст да 

міністра культуры Паўла Латушкі: 

―Усѐ: заклалі падмуркі, будуюць рэальна 

адміністрацыйны будынак даўжынѐй мэтраў 

дваццаць і шырынѐй мэтраў пяць. Гэта 

гістарычны помнік ХІV стагодзьдзя, якога ў 

нікога няма. Яго ператвараюць у гандлѐва-

забаўляльную ўстанову. Вось я пішу: забудова 

замкавага падворку сучаснымі будынкамі 

абмяжуе магчымасьці для правядзеньня там 

масавых мерапрыемстваў, разбурыць вобраз 

―абаронцы тутэйшых‖, яго функцыянальнае 

прызначэньне і ператворыць у пацешлівае 

збудаваньне‖. 

 
Лідскі замак. Першапачатковы выгляд 

Ігар Чарняўскі, начальнік упраўленьня па 

ахове гісторыка-культурнай спадчыны 

Vіністэрства культуры, ведае аб тым, што ў 

Лідзкім замку ўзьнікнуць пабудовы: 

 ―На навукова-мэтадычнай радзе гэта 

разглядалася, але ў выглядзе канцэпцыі 

забудовы двара. Але пры праектаваньні і 

будаўніцтве асобных аб’ектаў павінны рабіць 

ня проста агульную канцэпцыю, павінны 

прадстаўляць дакумэнтацыю, вось гэта не 

было зроблена‖. 

Спадар Чарняўскі мяркуе, што для масавых 

мерапрыемстваў на падворку Лідзкага замка 

месца ўсѐ роўна будзе хапаць: ―Там хапае 

месца і для турніраў. Гэта, дарэчы, яшчэ 

канцэпцыя Багласава канца 1970-х гадоў — 

амфітэатар для паказу спэктакляў. Там 

мяркуецца пад той сьцяной, дзе, дарэчы, была 

забудова, зрабіць будынак, а пад сьцяной, што 

на поўдзень, плянуецца паставіць амфітэатар, 

месцы для гледачоў. Так што я ня бачу тут 

вялікіх праблемаў такіх. Іншая справа, што 

трэба было б глядзець канкрэтна: якія 

будынкі, іх характар, каб не рабіць там нейкі 

―дыснэйлэнд‖. 

Артыкул: Сяргея Астраўцова 

Для Бацькаўшчыны-маці буду йграць! 
                           Я. Купала 

Пра тэорыю «мужыцкасці» 
Беларуская мова, як лінгвістычная фармацыя, 

мае пацверджанне свайго існавання ўжо ў 

2300 годзе да нашай эры. Але ад таго часу яна 

мусіла прайсці вельмі доўгі шлях, мусіла 

значна змяніцца, развіцца, удасканаліцца. 

Мова існавала ў выглядзе шэрагу дыялектаў, і 

толькі з утварэннем Вялікага Княства 

Літоўскага з гэтых дыялектаў сфармавалася 

койнэ, якое і развілося далей у мову. Койнэ 

Вялікага Княства Літоўскага грунтавалася на 

дыялектах полацкіх, віленскіх і смаленскіх 

крывічоў, дрыгавічоў, радзімічаў, валынян, 

севяран, літвы (люцічаў) з ужываннем 

дыялектных элементаў іншых славянскіх ды 

балцкіх плямѐнаў. Койнэ ВКЛ хутка стала 

дамінантным на абшарах усѐй краіны. 

Асаблівасці дыялектаў сціраліся. Фармавалася 

агульнадзяржаўная мова. Велічыня і 

магутнасць Вялікага Княства (ад Балтыйскага 

да Чорнага мора і ад Карпат да Акі) абумовіла 

веліч і магутнасць яго мовы.У сілу 

гістарычнай і геаграфічнай сітуацыі мова 

Вялікага Княства (ліцвінская або беларуская) 

у 13-14 стагоддзі сталася адзінай дзяржаўнай 

пісьмовай мовай ва ўсім славянскім свеце. 

Каталіцкае славянства карысталася на пісьме 

лацінаю. Усходнія славяне, стаптаныя 

мангола-татарамі, захавалі толькі царкоўна-

балгарскае рэлігійнае пісьменства. Самі 

балгары падпалі пад турак. У Вялікім Княстве 

Літоўскім склаліся аптымальныя ўмовы для 

развіцця ўласнага пісьменства. Традыцыя 

кірылічнага царкоўнага пісьма і кірылічная 

летапісная традыцыя Полацкага, Тураўскага, 

Смаленскага княстваў абумовілі развіццѐ 

менавіта кірылічнага свецкага пісьменства ў 

ВКЛ. Але лексічны спектр свецкай мовы 

аказаўся значна шырэйшым, чым лексічны 

спектр і царкоўнай літаратуры, і летапісаў. 

"Белыя плямы" пачалі запаўняцца словамі і 

выразамі жывой гутарковай народнай мовы. 

Тут неабходна абмовіцца, што мы маем на 

ўвазе пад тэрмінам "народ". Народ ВКЛ - гэта 

ўсе станы грамадства, ад вялікага князя да 

селяніна. І ў пісьме выкарыстоўваліся 

найперш словы з атачэння пісца, а гэта 

значыць, словы лексікі вялікага князя, яго 

баяр, дружыннікаў, купцоў, а пасля ўжо - 

мяшчан і сялян. Князі, баяры, дружына былі ў 

значнай ступені "інтэрнацыяналізаваныя". 

Сѐння - баярын у Вільні, заўтра - кашталян на 

Валыні, паслязаўтра - на Браншчыне ці на 

Жамойці. Ніхто з іх не збіраўся перавучвацца 

на мясцовыя дыялекты. Наадварот, ліцьвінскія 

словы, эканамічныя, палітычныя, вайсковыя 

тэрміны разносіліся з Вільні на ўскраіны, 

пранікалі ў мясцовыя дыялекты і нівелявалі іх 

пад адзіную мову. З другога боку, чэрпалася 

нешта і з дыялектаў. Ішла нармальная 

моватворчасць. Гэтага мы не можам сказаць ні 

пра Масковію (там падобныя працэсы таксама 

ішлі, але не з боку Масквы, а з боку Залатой 

Арды), ні пра Польшчу, дзе вусная мова была 

цалкам адарваная ад пісьмовай, ні пра 

Жамойць, дзе ўсе кашталяны, іх атачэнне, 

службоўцы розных рангаў размаўлялі па-

беларуску, хоць, безумоўна, большасць з іх 

магла і па-жамойцку, а пісалі толькі па-

беларуску, бо жамойты пісьменства проста не 

мелі. Па-беларуску размаўляла і ўся знаць 

Украіны і, адпаведна, пісалі таксама толькі па-

беларуску. Такім чынам, беларуская пісьмовая 

мова была адзінай паўнавартаснай пісьмовай 

мовай ВКЛ і ўсѐй Усходняй Эўропы. Яе 

становішча і абумовіла тое, што беларуская 

мова стала мовай міжнародных зносін. 

Наогул, міжнародных моваў на той час было 

няшмат. Лаціна. Грэцкая. Санскрыт. Арабская. 

Мангольская. Ханьская. І беларуская. 

Асабліва ўмацаваліся міжнародныя пазіцыі 

беларускай мовы пасля таго, як на польскі 

пасад сеў ліцвін Ягайла. Не ведаючы лаціны і 

разумеючы ўласныя ўказы і прывілеі праз 

перакладчыкаў, ѐн ахвотна пагадзіўся, каб на 

Літву граматы і прывілеі пісаліся па-

беларуску. Гэта задавальняла і Масковію, бо 

беларуская пісьмовая мова, заснаваная на 

стараславянскай лексіцы, ім была зразумелая. 

Пазней гэты статус беларускай мовы 

захоўваўся да Люблінскай вуніі і часткова да 

канфедэрацыйнага сойму 1696 года.  

Міжнароднае бытаванне беларускай мовы 

зрабіла значны ўплыў на ўсе суседнія мовы. З 

яе ішла цэлая плынь пазычанняў у польскую, 

маскоўскую, украінскую, жамойцкую мовы. 

Так пры Ягайле ў польскую мову цалкам была 

перанесена ліцвінская вайсковая лексіка. 

Нават баявы гімн ліцвінаў быў пазычаны 

палякамі. Так, падчас Грунвальдскай бітвы 

польскія харугвы ішлі ў бой са спевам 

"Багародзіцы" на беларускай мове, пра што 

сведчыць не адзін польскі гісторык. Ішлі 

пазычанні і ў іншых галінах. І бальшыня 

словаў, якія нашы "навукоўцы" называюць 

сѐння паланізмамі, на самой справе пазычана 

палякамі з беларускай мовы. Яшчэ больш 

пазычанняў з беларускай мовы ішло ў 

маскоўскую і ўкраінскую мовы. Пад 

уздзеяннем беларускай мовы і ў Польшчы, і 

на Ўкраіне, і ў Масковіі ўзнікалі койнэ, якія 

мы можам без вялікай нацяжкі назваць 

"вульгарнай беларушчынай". І як з 

"вульгарнай лаціны" выкрышталізаваліся 

раманскія мовы - французская, гішпанская, 

італійская і іншыя, так з "вульгарнай 

беларушчыны" выкрышталізаваліся і 

польская, і ўкраінская, і маскоўская мовы. 

Толькі лаціна пры гэтым адмерла, а 

беларуская мова выжыла, з'яўляючыся да 

гэтага часу міжславянскім эсперанта.  

Гэтая інтэрнацыяналізацыя беларускай мовы 

магла мець як станоўчыя, так і адмоўныя 

наступствы. Станоўчыя наступствы мы маглі 

б мець пры захаванні магутнай і самастойнай 

дзяржавы - Вялікага Княства Літоўскага. У 

гэтым выпадку паспяхова адбылася б поўная 

беларусізацыя не толькі ўсіх яго славянскіх 

тэрыторый, але і такіх крыўскіх зямель, як 

Пскоўскае і Цвярское княствы, а таксама 

часткова Жамойці і Інфлянтаў. Страта 

дзяржаўнасці прывяла да адмоўных і, нават, 

трагічных наступстваў. Чыстая і самабытная 

беларуская мова не мела моўнага парога 

паміж сабой і "вульгарнай беларушчынай" як 

у выглядзе польскай, так і маскоўскай моваў. 

Беларус разумеў усіх, і яго разумелі ўсе. Пры 

страце дамінантных пазіцый беларускай 

дзяржавы беларуская мова заставалася 

безабароннай, і толькі слабая 

інфармацыйнасць прасторы ВКЛ бараніла 

беларусаў ад асіміляцыі. Пад паланізацыю і 

русіфікацыю траплялі ў першую чаргу 

інтэрнацыяналізаваныя і інфармаваныя 

вышэйшыя станы грамадства.  

Працэсы іх паланізацыі і русіфікацыі ішлі 

настолькі імкліва, што адбылося адсяканне 

адукаваных станаў нацыі ад самой нацыі, якое 

прывяло да поўнай страты беларускай 

пісьмовай традыцыі. Нацыя, адна з 

найвялікшых ў свеце, засталася без 

пісьменства і мусіла пачынаць усѐ спачатку.  

Тая лѐгкасць, з якой беларус разумеў і 

пальшчызну, і расейшчыну, спараджала 

імкненне і тых, і другіх да асіміляцыі 

беларусаў. Прапагандысцкія машыны 

абедзвюх метраполій, польскі касцѐл і 

маскоўскае праваслаўе ўзяліся за беларусаў. 

Але, лѐгка справіўшыся з вышэйшымі станамі, 

асімілятары па чарзе ламалі зубы на 

непісьменнай масе сялян, мяшчан і дробнай 

шляхты. Каб справіцца з гэтай масай, трэба 

было яе перавучыць. Спадзяванні на 

царкоўную вунію не спраўдзіліся. Вуніяцкая 

царква нечакана для яе тэарэтыкаў 



7 
 

ператварылася ў нацыянальную царкву 

беларусаў, дзе ва ўсю моц загучала беларуская 

мова. Тады з абодвух бакоў была запушчана 

тэорыя пра "мужыцкасць" і "лапатнасць" 

беларускай мовы, каб канчаткова разарваць 

повязь паміж станамі нацыі. Гэта ў значнай 

ступені ўдалося. Мова, якая не мела 

пісьменства, насамрэч выглядала і больш 

беднай, і горшай перад мовамі, на якіх вучылі 

ў школах і ўніверсітэтах.  

Тэорыя дала плѐн. Беларусы, якім удавалася 

атрымаць добрую адукацыю, пераходзілі на 

польскую ці расейскую мовы, адмаўляючыся 

ад сваѐй, як ад непатрэбнай. А яна і сапраўды 

была непатрэбнай ні польскай дзяржаве, ні 

расейскай.  

Але гэтая тэорыя "мужыцкасці", якая павінна 

была прынізіць і знішчыць нашую мову, 

можна сказаць, і выратавала яе. 

Абезгаловіўшы беларускую нацыю, 

пазбавіўшы яе пісьменства, асімілятары 

палічылі, што справа зроблена, і аслабілі 

націск на нізы беларускага народа. І гэтыя 

нізы (вялікі адсотак дробнай шляхты, часам да 

30 адсоткаў усяго насельніцтва) мусілі сказаць 

сваѐ слова. Застаючыся беларускамоўнай, 

шляхта назапашвала сілы для адраджэння. 

Пра яе арыентацыю сведчыць хаця б такі 

факт: паводле перапісу 1897 года са 153 

тысячаў дваран беларускіх губерняў 43,3 

адсотка прызналі роднай мовай беларускую. А 

калі б адкінуць тую процьму расейскага 

дваранства, якое было нагнанае сюды дзеля 

русіфікацыі краю, то адсотак 

беларускамоўнай штяхты мог бы падвоіцца.  

І адраджэнне пачалося. Прыстасоўваючы то 

лацініцу, то кірыліцу, беларусы пачалі 

спрабаваць пісаць на роднай мове. Пакрысе 

пачала фармавацца новая пісьмовая традыцыя, 

заснаваная на жывой мове, без усякіх 

старажытных уплываў. За два пакаленні 

паднялася новая рунь беларусаў. Змаганне 

ўваходзіла ў паступовую і зацяжную фазу 

абуджэння нацыянальнай свядомасці цэлага 

народа. Бальшавіцкі пераварот абвастрыў і 

паскорыў гэтыя працэсы. Фактычна, 

нацыянальна свядомая эліта аказалася 

здольнай вырашаць задачы нацыянальнага 

адраджэння, не чакаючы "даспявання" ўсяго 

народа. І гэта было заўважана. Разграміўшы 

БНР, падзяліўшы Беларусь, наступны ўдар 

каланізатары з абодвух бакоў мяжы нанеслі па 

нацыянальнай эліце. Па абодва бакі мяжы 

турмы аказаліся забітымі беларускай 

інтэлігенцыяй. На 1940 год на тэрыторыі 

Польшчы не засталося ніводнай беларускай 

школы, у БССР на волі засталося 14 

пісьменнікаў. Усѐ начальства на захадзе 

гаварыла па-польску, на ўсходзе - па-расейску. 

Тэорыя "мужыцкасці" вярнулася. Але на гэты 

раз асімілятары і на ўсходзе, і на захадзе 

Беларусі дабраліся-такі да глыбінь народа. 

Усеагульная абавязковая адукацыя пры 

Польшчы вырашала задачу апалячвання. Пры 

саветах на першым этапе ішла 

інтэрнацыяналізацыя свядомасці, а ўжо праз 

пакаленне пачалася татальная русіфікацыя.  

Пасля вайны ў БССР тэорыя "мужыцкасці" 

пачала рэалізоўвацца ў глабальным аб'ѐме па 

ўсѐй тэрыторыі з невялікім адставаннем 

заходніх раѐнаў. Быў абмежаваны сацыяльны 

статус беларускай мовы. Мовай начальніка 

была расейская мова, мовай калгасніка - 

беларуская. Мова партыі, камсамола, войска, 

міліцыі - расейская мова.  

У адпаведнасці з тэорыяй "мужыцкасці" ў 

невялікіх і занядбаных вѐсках школы 

заставаліся беларускімі, а гарадскія ўсе былі 

расейскамоўнымі. Лепшую базу, лепшых 

выкладчыкаў, сацыяльную перавагу горада 

над вѐскай ператваралі ў перавагу расейскасці 

над беларускасцю.  

Практычна ўся сфера навукі была 

расейскамоўнай. Беларускай мове пакінулі 

вывучэнне сябе самой. На ѐй хіба толькі 

функцыянавала мастацкая самадзейнасць на 

вѐсцы, дзе спявалі пра лапці, ды гралі на піле. 

У канцы 60-х і беларускую літаратуру 

дазволілі ў многіх школах вучыць па-

расейску.  

Ні адной вышэйшай беларускамоўнай 

навучальнай установы, ні аднаго тэхнікума, ні 

аднаго ПТВ. Вясковых хлопцаў у 

ветэрынарных тэхнікумах вучылі па-расейску.  

Да канца 70-х ні адна кніга сусветнай 

літаратуры не была перакладзена на 

беларускую мову (дазвалялася перакладаць 

пісьменнікаў Сярэдняй Азіі, Казахстана, 

Грузіі і г.д., каб паказаць дружбу народаў). 

Дзюма, Твен, Хемінгуэй, нават Міцкевіч - 

толькі па-расейску. Не дубляваліся фільмы. 

"Беларусьфільм" нават "Людзей на балоце" 

зняў па-расейску. Не было ні аднаго 

мультфільма. У рэпертуары опернага тэатра 

адна беларускамоўная опера "Алеся". Толькі ў 

купалаўскім тэатры "Паўлінку" яшчэ 

дазвалялі паказваць па-беларуску, бо там - 

ізноў жа лапці ды мужыкі, як сімвал 

беларускага народа.  

З'яўленне "Песняроў" стала магчымым 

таксама толькі таму, што пачалі яны з таго 

самага: "Скрыпяць мае лапці...".  

На канец 80-х ад беларускасці засталіся рэдкія 

выспачкі. Здавалася, што ўсѐ скончана. Але 

толькі таталітарная машына скрыгатнула 

словам "перабудова", як у лічаныя гады 

расквітнела ўся цывілізацыйная 

інфраструктура беларускай нацыі. Пачаўся 

прарыў беларускасці ва ўсе галіны 

цывілізацыйнага спектра. І каланіяльная 

адміністрацыя забіла трывогу. Да ўлады былі 

прыведзены сама цемрашальныя 

антыбеларускія сілы. І зноў загучала слова 

"мужыцкая".  

Сѐння ў чарговы раз робіцца ўсѐ дзеля 

ліквідацыі беларускай адукацыі, дзеля 

недапушчэння беларускамоўнай вышэйшай 

адукацыі. Беларуская мова наўпрост выкінута 

з сістэмы кіравання, войска, міліцыі. Нават 

прысяга прымаецца ўжо па-расейску. Уся 

абслуга прамысловай вытворчасці 

расейскамоўная, справаводства 

расейскамоўнае. Тэлебачанне і радыѐ 

карыстаюцца своеасаблівай "трасянкай". 

Наклады беларускіх выданняў мізэрныя. Ідзе 

адкрытае шальмаванне беларускай мовы, на 

якой нібыта "нельга выказаць нічога вялікага". 

Зноў ідзе змаганне за эліту, змаганне за 

ператварэнне нацыянальнай эліты ў 

каланіяльную.  

Сѐння нацыянальная інтэлігенцыя, як калісьці 

шляхта, мусіць супрацьстаяць носьбітам 

тэорыі "мужыцкасці" беларусаў. І зноў гэты не 

сама багаты, але шматлікі і адукаваны стан 

грамадства павінен узяць на сябе справу 

Вялікага Нацыянальнага Адраджэння 

Беларускага Народа. 

Артыкул: С. Судніка 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

І зноў брыдота слоў пустых! 

І зноў з экраннай рамкі цеснай 

Якісь пявысветлены тып 

Бялкамі бліскае злавесна. 

 

І зноў крычыць пра Беларусь, 

Маўляў люблю і ганаруся, 

Але ў вачах яго чамусь 

Зусім не бачна Беларусь. 

 

Каб хоць бы што ад той зямлі, 

Што ўся замешана на ласцы, 

На дабрыні, на цеплыні, 

На мроях, светлых, як у казцы. 

 

Пра Беларусь крычыць, аднак, 

Як доўга слухаць я не мусіў – 

Каб хоць адзін маленькі знак, 

Што гэта голас Беларусі. 

 

Каб хоць бы што ад той душы, 

Што ўся збалелася ад болю, 

За гвалты дзякуй даючы, 

За крыўды плацячы любоўю. 

 

О, краю мой! Ты столькі знѐс 

Абраз – хапіла б на паўствету. 

Яшчэ і гэту ўскінуў лѐс. 

Няўжо знясеш і гэту? 

 
Ніл Гілевіч, 1997 

150 пытанняў і адказаў з 
гісторыі Беларусі 

6. Калі прыйшло ў Беларусь хрысціянства? 

Першыя хрысціянскія місіянеры з'явіліся ў 

Беларусі, відаць, яшчэ ў ІХ стагоддзі. Іх 

станавілася тым больш, чым хутчэй прымалі веру 

Хрыстову суседнія эўрапейскія народы. Адным з 

такіх місіянераў быў ісляндзец Торвальд 

Вандроўнік, які ў Х стагоддзі прапаведваў 

хрысціянскія ідэі ў Полацку і пазней быў 

пахаваны тут у заснаваным ім манастыры Яна 

Хрысціцеля.  

Хрысціянамі былі нашы славутыя валадары: 

княгіня Рагнеда (у манастве Настасся), яе сын 

Ізяслаў і ўсе наступныя полацкія князі. 

Хрысціянства ішло ў Беларусь як з Захаду (з 

Рыма), так і з Усходу (з Канстанцінопаля), хоць да 

сярэдзіны ХІ стагоддзя істотнай розніцы паміж 

гэтымі дзвюма плынямі не было.  

Каля 992 года была заснаваная Полацкая епархія 

(у далейшым праваслаўная), на пачатку ХІ 

стагоддзя - тураўская (каталіцкая). Першы полацкі 

епіскап, пра якога згадвае летапіс, быў Міна (1104 

год). Але, пэўна ж, былі святары і да яго - у тыя 

часы, калі полацкі князь Усяслаў Чарадзей 

збудаваў у нашай старажытнай сталіцы бажніцу 

Святой Сафіі (1055 год).  

Хрысціянства ў Беларусь прыйшло ў тым жа часе, 

як і ў многія іншыя краіны Эўропы (Данію, 

Швецыю, Нарвегію, Польшчу, Харватыю). 

Панавальнай жа рэлігіяй яно зрабілася толькі ў 

канцы ХІІ-ХІІІ стагоддзі, бо сутыкнулася тут з 

моцнымі паганскімі (язычніцкімі) традыцыямі. 

Тысячагадовае суіснаванне ў нас паганства і 

хрысціянства сталася падставаю для 

верацярплівасці, талерантнасці нашага народу да 

розных рэлігіяў. 

 

 

 

 

 

 

 

 

 

 

 

Раман 

Скірмунт 
(1868- 1939) 

 

 

 

 

 

 

 

Гэта асоба, вядомая, бадай толькі гісторыкам. 

А між тым гэты чалавек мог бы стаць першым 

беларускім прэзыдэнтам. Гаворка йдзе, 

зразумела, не пра прэзыдэнцкія выбары 1994 

году, а пра час абвяшчэньня Беларускае 

Народнае Рэспублікі, калі нашая краіна мела ў 

XX стагодзьдзі першы шанец вырвацца з 

азіяцкай імпэрыі й вярнуцца ў Эўропу. Гэтая 

пэрспэктыва была здратаваная ботамі 

чырвонаармейцаў, расстраляная 

бальшавіцкімі кулямі, схаваная ў 

спэцсховішчах разам з забароненымі кнігамі й 

дакумэнтамі. Доўгія дзесяцігодзьдзі хавалі ад 

беларусаў і ймя аднаго з адданых змагароў за 

яе незалежнасьць Рамана Скірмунта. 

Ён прыйшоў на сьвет 25 красавіка 1868 году ў 

родавым маѐнтку Парэчча Пінскага павету. 

Раман быў адным з васьмі сыноў Аляксандра 

Скірмунта і Тэафілі Любанскай. Бацька 

нашага героя меў у Расейскай імпэрыі 

вядомасьць грамадзкага дзеяча, што адыграў 

не апошнюю ролю ў скасаваньні прыгоннага 

права. Буйны і ўплывовы землеўласьнік 

Аляксандар Скірмунт уваходзіў у кіраўніцтва 

Менскага сельскагаспадарчага таварыства. 

Там ѐн пасьлядоўна адстойваў ідэю 

супрацоўніцтва землеўладальнікаў зь 

сялянамі, у выніку чаго нажыў сабе нямала 

ворагаў. 

Скірмунт-малодшы закончыў гімназію ў Рызе, 

потым вывучаў у Эўропе юрыспрудэнцыю. 

Вярнуўшыся з-за мяжы ў Беларусь і 

пасяліўшыся ў родным Парэччы, ѐн хутка 

Гісторыя паўтараецца, таму 
што бракуе гісторыкаў з 
фантазіяй. 

Станіслаў Ежы Лец 

зарэкамэндаваў сябе чалавекам, якога 

цікавяць ня толькі справы ўласнага маѐнтку. 

Усьлед за бацькам ѐн стаў сябрам Менскага 

сельскагаспадарчага таварыства і ініцыяваў 

прыняцьцѐ ў ягоны склад сялянаў. Але гэта 

быў толькі пачатак яго шматстайнае 

дзейнасьці. 

Раман Скірмунт 

належаў да людзей, 

якія мысьляць 

агульнанацыянальн

ымі катэгорыямі. У 

1905 годзе ў адной 

з друкарняў 

Львову, які тады 

знаходзіўся ў склад 

Аўстра-Вэнгрыі, 

выйшла кніжка, 

прысьвечаная палітычнай і нацыянальнай 

пазыцыі шляхты былога Вялікага Княства 

Літоўскага. Аўтарства належала Раману 

Скірмунту. Ён пісаў пра тое, што - хоць 

шляхта і гаворыць пераважна па-польску - 

сярод яе шмат тых, хто ніколі не лічыў сябе 

палякам, а заставаўся патрыѐтам сваѐй 

паняволенай радзімы. 

Погляды Скірмунта леглі ў аснову ідэалѐгіі 

гэтак званых "краѐўцаў" - грамадзка-

палітычнага руху, які меў на мэце 

задзіночаньне ўсіх карэнных народаў былой 

краіны. Яны павінны былі аб'яднацца на 

падмурку інтарэсаў агульнае для ўсіх 

Бацькаўшчыны.Раман Скірмунт меркаваў, 

што галоўныя народы краю - гэта беларусы, 

літоўцы й палякі. У лістападзе 1905-га 

Скірмунд надрукаваў у газэце "Літоўскі 

кур'ер" зварот "Краѐвай партыі Літвы і Русі", 

што быў фактычна праграмаю партыі. 

Неўзабаве Раман Скірмунт быў абраны ад 

Менскай губэрні дэпутатам 1-й Дзяржаўнай 

думы Расейскай імпэрыі. У яго зьявіліся 

магчымасьці паспрабаваць рэалізаваць свае 

ідэі на дзяржаўным узроўні. Ішоў неспакойны 

1906 год. Большасьць дэлегатаў пад ціскам 

рэвалюцыйных падзеяў мела досыць 

радыкальныя настроі. Папулярнаю ў Думе 

была ідэя перадачы ўсіх панскіх земляў 

дзяржаве. Скірмунт выступаў супраць. Ён 

рашуча бараніў непарушнасьць прынцьшу 

прыватнай уласнасьці на зямлю і разам з тым 

выступаў за пашырэньне сялянскага 

землеўладаньня. На адным з паседжаньняў 

дэпутату ад Менскай губэрні не далі нават 

завяршыць свой выступ. Апанэнты наляпілі на 

Скірмунта ярлык "рэакцыянэра" й "ворага 

працоўнага народу". 

Тым часам у шматнацыянальных і 

шматканфэсыйных Беларусі і Літве 

адбываліся складаныя палітычныя працэсы. 

Ідэі "краѐўцаў" перажывалі фіяска. 

Аформіліся самастойныя польскі і літоўскі 

рухі. Уздымалася хваля беларускага 

адраджэньня. 

Менавіта яго Раман Скірмунт успрыняў як 

сваю крэўную справу. Ён фінансава 

падтрымлівае газэту "Наша Ніва", вакол якой 

гуртаваліся лепшыя нацыянальныя сілы. Ён 

адгукаецца на прапанову Максіма Багдановіча 

і ў 1916-м уваходзіць у створанае 

адраджэнцамі Беларускае таварыства дапамогі 

пацярпелым ад вайны. 

 
Інфармацыйны плакат, які ў пярэдадне з'езду быў 

вывешаны на менскіх вакзалах і вуліцах. 

У архівах захаваліся дакумэнты пра 

наладжанае Беларускім таварьіствам дапамогі 

агульнаменскае сьвята беларускага значка. 12 

красавіка 1917 году па ўсім Менску 

прадаваліся бел-чырвона-белыя значкі. У 

кавярнях, крамах, на вуліцах ладзіліся 

нацыянальныя імпрэзы і гучала беларуская 

мова. У адным з гарадзкіх кінатэатраў пад 

кіраўніцтвам Рамана Скірмунта адбыўся 

шматлюдны мітынг. Ягоныя ўдзельнікі 

прагаласавалі за рэзалюцыю з патрабаваньнем 

для Беларусі аўтаноміі. 

Скірмунт у гэты час узначальваў Беларускі 

нацыянальны камітэт. Дэлегацыя, якою ѐн 

кіраваў, выправілася ў Петраград, каб 

правесьці з Часовым расейскім урадам 

перамовы пра самастойнасьць Беларусі. 

Дэлегаты сустрэлі халодныпрыѐм. Расейскія 

палітыкі не лічылі беларусаў асобным 

народам і адмаўлялі ім у праве самім будаваць 

свае жыцьцѐ. 

 
Менскі гарадскі тэатр, дзе 18 (5) снежня 1917 г. 

пачалі працу дэлегаты Ўсебеларускага з'езду. 

Будынак захаваўся ў перабудаваным выглядзе. 

Але імкненьне Беларусі да незалежнасьці 

ўзмацнялася. 1872 дэлегаты сабраліся ў 

сьнежні 1917 году на першы Ўсебеларускі 

зьезд. Такога прадстаўнічага форуму ня 

здолеў склікаць тады ніводны іншы 

паняволены народ былой імпэрыі. Сярод 

дэлегатаў зьезду не магло ня быць Рамана 

Скірмунта, на той час ужо перакананага 

прыхільніка незалежнасьці. 

Далейшыя падзеі добра вядомыя. Разгон 

Усебеларускага зьезду бальшавікамі. 

Стварэньне, неўважаючы на перашкоды, Рады 

і Выканаўчага Камітэту. Іхні выхад з 

падпольля. Абвяшчэньне 25 сакавіка 1918 

году незалежнасьці Беларускае Народнае 

Рэспублікі... 

У травені-чэрвені таго самага 1918-га Раман 

Скірмунт стаяў на чале Ўраду БНР. Маючы 

прыклад суседзяў - літоўцаў, ѐн напачатку 

спрабаваў знайсьці падтрымку ў Нямеччыне. 

Гэтыя намаганьні пайшлі намарна. Тады 

Скірмунт зьвярнуў позірк у бок Польшчы, дзе 

міністрам замежных справаў быў ягоны 

стрыечны брат Канстантын. Але Польшча, як і 

Нямеччына прадэманстравала нежаданьне 

бачыць на палітычнай мапе сьвету 

незалежную Беларусь. 

Можна сказаць, што Раман Скірмунт 

апынуўся паміж некалькіх агнѐў. Бальшавікі 

мелі яго за ворага. Беларускія сацыялісты 

ставіліся да Скірмунта з падазрэньнем і 

называлі "кансэрватарам". Ягоны брат-

міністар ды іншыя польскія палітыкі бачылі ў 

прэм'еры БНР ледзьве не бальшавіка. 

Рыжская мірная дамова паміж Польшчай і 

Расеяю, падпісаная нават без фармальнага 

ўдзелу беларускае дэлегацыі, амаль на 20 

гадоў падзяліла Беларусь, засьведчыўшы, што 

для расейскіх палітыкаў нашая зямля - ня 

больш, чым карта ў вялікай геапалітычнай 

гульні. Дарэчы, дагэтуль мала хто ведае, што 

Масква тады была згодная аддаць Польшчы 

нават Менск і землі на ўсход ад яго, але самі 

палякі абачліва запярэчылі. Варшава не 

хацела мець у сваіх межах такі вялікі 

беларускі этнічны масыў, што несла 

небясьпеку магутнага нацыянальна-

вызвольнага выбуху. 

У тых палітычных варунках Раман Скірмунт 

зноў вярнуўся ў сваѐ Парэчча пад Пінскам. У 

адноўленым пасьля нямецкае акупацыі 

маѐнтку няраз знаходзілі прыстанак і 

дапамогу сябры й паплечнікі нашага героя. 

Энэргія спадара Рамана знаходзіла ў тыя гады 

сваѐ выйсьце ў сфэры эканомікі. Дакумэнты 

сьведчаць, што ва ўладаньнях Скірмунта 

дзейнічала заснаваная яшчэ ягоным дзедам 

суконная мануфактура, між іншым, адна зь 

першых у Беларусі потым збудавалі цукровы 

завод. У маѐнтку былі школа й шпіталь. 

На Піншчыне старыя людзі і сѐньня 

распавядуць вам, што заробку мужчыны, які 

працаваў у Скірмунта, хапала на ўсю сям'ю і 

жонка магла ўжо не працаваць, а прысьвяціць 

сябе выхаваньню дзяцей. Можна выказаць 

меркаваньне, што пан Раман імкнуўся хаця б 

ва ўласным маѐнтку ўвасобіць свае мары пра 

будучую Беларусь. Іншая рэч, якім чынам 

беларусы ўмеюць выказаць сваю падзяку. 

Насунуўся навальнічны 1939 год. Аднойчы ў 

верасьні хтосьці зь мяйсцовых беднякоў-

абібокаў прыбег у Парэччча зь весткаю пра 

тое, што да вѐскі з боку мяжы рухаецца цягнік 

з чырвонаармейцамі. Тутэйшыя галаштанцы, 

якія лічылі, што з дапамогаю ўсходніх 

суседзяў можна забагацець і не ўлягаючы ў 

працу, пахапалі чырвоныя сьцягі ды кінуліся 

на чыгунку сустракаць дабрадзеяў.  

Аднак цягнік быў польскі, і ехаў на ім польскі 

вайсковы аддзел. Афіцэр грэбліва цыркнуў 

скрозь зубы асцой і загадаў расстраляць 

здраднікаў. Хтосьці пасьпеў паклікаць пана 

Скірмунта. Каб уратаваць сваіх сялянаў, той 

апусьціўся перад польскім афіцэрам на калені. 

Можна ўявіць, чаго гэта каштавала 70-

гадоваму знатнаму беларускаму шляхцічу, для 

якога гонар і годнасьць заўсѐды былі 

найвышэйшымі каштоўнасьцямі. 

У краіне Саветаў, дзе праз колькі дзѐн 

апынулася Парэчча, гонар і годнасьць 

патомнага шляхціча ды яшчэ й незалежніка, 

мелі свой кошт. Тут у падобных выпадках 

найчасьцей кіраваліся прынцыпам: няма 

чалавека, няма й праблемы. 

Апошні зямны дзень Рамана Скірмунта быў 

страшны. Заходнябеларускія землі заняла 

Чырвоная Армія. Чакісты даручылі 

ліквідаваць "ворага народу" тутэйшым 

жыхарам.  

Такіх вырадкаў ува ўсе часы знаходзілі без 

асаблівых праблемаў, асабліва ў сталінскай 

імпэрыі, дзе былі адпушчаныя на волю самыя 

нізкія праявы чалавечае натуры. 

Ніякага суду, вядома, не было.  

Пралетарыі помсьцілі свайму "эксплюататару-

крывасмоку". Таму самаму, што плаціў ім 

прыстойныя заробкі, а ў неўраджайныя гады 

бязвыплатна забясьпечваў прадуктамі, 

ратуючы ад галоднае сьмерці. Рамана 

Скірмунта завялі ў лес і расстралялі. Гэтыя 

людзі нават забіць адразу ня здолелі - мусілі 

дабіваць ахвяру камянямі. 

Магілу Рамана Скірмунта знайшлі і аднавілі 

толькі на пачатку 90-х гадоў. Нядаўна 

дзякуючы фундацыі Гарадзенскага 

грамадзкага аб'яднанья "Ратуша" адбылася 

экспэдыцыйная паездка ў Парэчча групы 

гісторыкаў. Яны адшукалілюдзей, якія 

памятаюць ня толькі Рамана Скірмунта, але і 

ягоных забойцаў - Усьціна Пархамчука і 

камісара Холадава. 

Кіраўнік экспэдыцыі гарадзенскі гісторык 

Алесь Смалянчук у адным з інтэрвію 

паведаміў пра выяўленыя дасьледчыкамі 

факты асабістага жыцьця героя нашае 

перадачы. Афіцыйна Раман Скірмунт жанаты 

ня быў, але ѐн знаходзіўся ў грамадзянскім 

шлюбе і меў чатырох сыноў. Старэйшага зь іх, 

таксама Рамана, вывезьлі ў Сібір і там разам 

зь іншымі зьняволенымі ўтапілі на баржы. 

Засталося трое малодшых - Алесь, Пятро і 

Ўладзіслаў. Дзе яны? Якія ў іх прозьвішчы? Ці 

ганарацца сваім бацькам, які заслужыў нашую 

ўдзячную памяць? 

Артыкул: У. Арлова 

У Лондане памѐр брат Ларысы 

Геніюш Аляксей Міклашэвіч 

У веку 87 гадоў 10 снежня ў Лoндане памѐр 

родны брат паэткі Ларысы Геніюш Аляксей 

Міклашэвіч. 

 
Аляксей Міклашэвіч з сынамі Робертам і Рычардам. 

Нарадзіўся ѐн у 1923 годзе ў фальварку 

Жлобаўцы на Ваўкавышчыне. У 1940 годзе 

разам з маці, братамі й сѐстрамі быў высланы 

ў Казахстан. Падчас Другой усясветнай вайны 

ў складзе польскай арміі генэрала Андэрса 

ўдзельнічаў у бітве пры Монтэ-Касіна (дзе, 

дарэчы, загінуў другі брат Ларысы Антонаўны 

— Аркадзь). 

Пасля Другой усясветнай вайны Аляксей 

Міклашэвіч жыў у Вялікай Брытаніі, у 

Шэлфалдзе і Лѐндане. Дапамагаў матэрыяльна 

сястры, калі тая, вярнуўшыся з Гулагу, жыла ў 

Зэльве й вымушана нідзе не працавала. 

У сваѐй «Споведзі» Ларыса Геніюш згадвала 

пра брата: «Вельмі бурным, гордым, сьмелым 

юнаком быў наймалодшы з хлопцаў 

Аляксей… Алѐша не забываў нас. «Дзьве 

тысячы братоў маіх ляжыць тут», — пісаў ѐн 

мне, перасылаючы здымак Монтэ-Касіна й 

знамянітую песьню аб ім. Хлопец быў хоць 

вады напіся — высокі, стройны й на здымках 

амаль волат сярод акружаючых яго дробных, 

нармальных людзей. Аляксей, кудою ні 

праходзіла іх армія, усюды лѐгка вывучаў 

мовы й размаўляў па-італьянску, па-нямецку й 

дасканала ведаў ангельскую мову. Мне было 

радасна з таго, што хоць ѐн адзіны выжыў з 

гэтае вайны. Род наш, Богу дзякаваць, не 

загінуў». 

Аляксей Міклашэвіч быў двойчы жанаты. У 

двух шлюбах меў сямѐра дзяцей — шасьцѐра 

сыноў і дачку. 

 

Выйшла кніга ўспамінаў 

Юрыя Туронка 
Вядомы спецыяліст па гісторыі Беларусі ХХ 

ст. Юры Туронак (нар. у 1929 г.) усѐ сваѐ 

жыццѐ пражыў па-за межамі Беларусі (ад 1950 

г. - у Варшаве). Маленства і дзяцінства правѐў 

у Дукштах (сѐння - Дукштас), дзе працаваў 

загадчыкам павятовай бальніцы яго бацька, 

вядомы грамадскі дзеяч Браніслаў Туронак. 

Затым Дукшты адышлі да Літвы, год пабылі 

пад саветамі, а ў 1941 г. на тры гады трапілі 

пад нямецкую акупацыю. Аўтар зазначае, што 

за першыя 15 гадоў жыцця, пабачыў змену 

сямі розных уладаў.  

Ва ўспамінах менавіта дзіцячыя і юнацкія 

гады апісваюцца вельмі падрабязна, аповед 

вядзецца ад 1935 г. - Юры Браніслававіч добра 

запомніў у тым годзе нараджэнне малодшага 

брата Міхася. 

Толькі па-беларуску гаварылі бацькі паміж 

сабой і з дзецьмі [трыма сынамі - Юркам, 

Андрэем і Міхасѐм] і патрабавалі, каб і сыны 

іх між сабой так і гаварылі.  

З такой мэтай была запрошана з 

Браслаўшчыны служанка Яня, якая не толькі 

дапамагала маме ў хатніх занятках, але і 

пашырала невялікі сямейны беларускамоўны 

круг. На сценах пакояў віселі партрэты 

Багушэвіча з вусамі, Купалы і Сваяка ў 

сутане, якіх я ўмеў пазнаваць яшчэ на руках у 

мамы або таты".  

Дарэчы, першыя дзѐннікавыя запісы Туронак 

пачаў у 1943 г. - ідэю падказаў капелан 

Першай віленскай гімназіі, айцец Ёзас 

Паўкштас - і вѐў іх з перапынкамі аж да 2009 

г. Прычым гэта не толькі успаміны (спачатку 

Гістарычныя навіны 

       Галоўныя падзеі снежня 

запісваліся бягучыя падзеі), але і спробы 

ацэнкі рэчаіснасці, аналіз бягучага моманту, 

жыццѐвых і грамадскіх перспектываў. 

Чаму так сталася? Пасля заўчаснай смерці ў 

1938 г. мужа - Браніслава Туронка - маці 

(Марыя), каб палегчыць жыццѐ і сабе і дезцям, 

вырашыла вярнуцца на радзіму, на 

Беласточчыну. Спачатку намерам 

перашкодзілі пачатак Другой сусветнай, а 

затым і нямецкая акупацыя. Планы былі 

ажыццѐўлены толькі ў 1945 г., калі 

Беласточчына адышла да Польшчы. І туды 

можна было выехаць, як былым польскім 

грамадзянам.  

Юры Туронак скончыў Гандлѐвую акадэмію ў 

Шчэціне. Затым перабраўся ў Варшаву, дзе ад 

1956 да 1994 г. адпрацаваў Замежнагандлѐвай 

палаце і ў газеце "Rynki Zagraniczne". Туронак 

зазначае, што за гэты час апублікаваў больш 

за 300 артыкулаў, паўдзельнічаў у напісанні 

некалькі кнігаў (як эксперт у галіне хімічных 

вырабаў) і ажыццявіў 50 замежных 

камандзіроўвак, прапагандуючы вырабы 

польскай прамысловасці.  

Ён адзначае, як у Літве праводзіў выступы па-

літоўску (слухачы былі ў захапленні і не маглі 

даць веры, што ѐн не літовец), а ў Беларусі на 

аналагічных выставах ніхто з журналістаў 

ніводнага разу не папрасіў выступіць па-

беларуску.  

Мала хто ведае, але Туронак доўгія гады 

быў… зацятым кантрабандыстам. Бо з 

замежных камандзіровак прывозіў у Польшчу, 

для далейшай адпраўкі ў Беларусь, 

забароненую эмігранцкую літаратуру. 

Ю. Туронак. За кардонам Бацькаўшчыны: 

успаміны.  

 

Заходні флігель палацу у Ружанах 

плануюць пачаць аднаўляць у гэтым 

годзе 

У 2011 годзе плануецца аднавіць заходні 

флігель палацавага комплексу князѐў Сапегаў 

у Ружанах. Пра гэта паведаміў навуковы 

кіраўнік праекта Уладзімір Казакоў.  

Паводле яго слоў, рэстаўрацыйныя работы 

будуць фінансавацца за кошт мясцовага 

бюджэту з магчымым прыцягненнем 

спонсарскіх сродкаў.  

 
Палац у Ружанах 

Навуковы кіраўнік праекта зазначыў, што ў 

Мінкультуры абмяркоўваюцца перспектывы 

аднаўлення ўсходняга корпуса палаца, дзе 

раней размяшчаліся манеж і тэатр. Паводле 

яго слоў, разглядаецца ідэя рэканструкцыі 

гэтай часткі комплексу пад гатэль з 

тэатральнай залай, у якой змогуць выступаць 

артысты на гастролях. 

Казакоў не выключае, што пры дастатковым 

фінансаванні аднаўленне складаных інтэр'ераў 

і фасадаў усходняга корпуса палаца можа 

быць завершана ў 2015 годзе, а ўсяго 

комплексу - да 2020 года. 

 

Літоўская кніга пра бітву пад 

Грунвальдам 

Самы канец 2010 году падарыў 

беларускамоўнаму чытачу кнігу аб 

Грунвальдскай бітве.  

У юбілейны год публікацый на гэтую тэму 

была процьма, аднак праца літоўскага 

гісторыка Мечысловаса Ючаса беларусам 

запомніцца надоўга. Асабліва такім, якія 

шчыра называюць Вітаўта беларускім князем, 

а перамогу пад Грунвальдам лічаць ледзьве не 

спробай заснавальнікаў Полацка 

падпарадкаваць сабе Еўропу.  

Мечысловас Ючас піша зусім аб іншай 

Грунвальдскай бітве. Для яго яна - частка 

шматвекавога супрацьстаяння балтыйскіх і 

нямецкіх плямѐнаў. А таксама бэкграунд 

асабістага канфлікту Вітаўта і Ягайлы. Ючас 

дастаткова знакаміты ў Літве даследчык для 

таго, каб "Грунвальдскую бітву" можна было 

назваць афіцыйнай літоўскай версіяй. І ў гэтай 

версіі месца для беларусаў вельмі мала.  

 
Цікаўныя могуць паспрабаваць знайсці згадкі 

аб ролі славянскай часткі насельніцтва ВКЛ у 

вайне з крыжакамі. У аўтара гэтых радкоў не 

атрымалася. Як не атрымалася таксама 

знайсці спасылкі на працы беларускіх 

гісторыкаў. Кнігу варта мець усім, хто хаця б 

крышку цікавіцца гісторыяй ВКЛ. Яна дасць 

магчымасць пабачыць гісторыю Вялікага 

Княства літоўскімі вачыма. 

 
Беларускія ваяры сярэдзіны XVI стагоддзя 

26 студзеня 1564 

Бітва на рацэ Вуле 

(Бітва на Іван-полі) 
Маскоўскі цар Іван Жахлівы працягваў 

захопніцкую палітыку сваіх папярэднікаў. У 

канцы 50-х гадоў шаснаццатага стагоддзя ѐн 

заваяваў Паволжа. Пасля павярнуў меч у бок 

Прыбалтыкі, спрабуючы "прасекчы" выхад да 

незамярзальнага мора. Перад ім знаходзіліся 

аслабленыя нутранымі супярэчнасцямі 

Інфлянты, або, іначай кажучы, Лівонія (гэта 

сучасныя Латвія і Эстонія). I ў 1558 годзе 

вялізная маскоўская арда пачала нашэсце на 

захад.  

Нешматлікія інфлянцкія загоны не змаглі 

стрымаць наступ шматкроць перасяжных 

сілаў праціўніка. Пад агнѐм царскай 

артылерыі, кіраванай наймітамі-немцамі, 

бурыліся сцены гарадоў і замкаў. Захопнікі 

нішчылі, рабавалі, выводзілі ў палон 

насельніцтва. Каму ўдалося ацалець, шукалі 

паратунку ў пушчах і балотах. Непакорных 

саджалі на кол, з іх жыўцом здзіралі скуры. 

Такога спусташэння і жаху край не ведаў за 

ўсю сваю гісторыю.  

Пры канцы лета наступнага года, калі значная 

частка Эстоніі і Латвіі ляжала ў руінах і 

папялішчах, інфлянцкія паслы з'явіліся ў 

Вільні прасіць у Вялікага Княства Літоўскага 

выратавання. Наўзамен дакляравалася 

ўваходжанне Прыбалтыкі ў склад нашага 

гаспадарства ў якасці аўтаномнай часткі, з 

захаваннем самакіравання. 

Цяжкі выбар быў перад вялікім князем, 

нашымі магнатамі і шляхтай. Канчатковы 

захоп Ніжняга Падзвіння Масквой пагражаў 

тым, што смяротная небяспека была б не 

толькі на нашых усходніх рубяжах, але і 

паўночных. А ў дадатак трэба было ўлічваць і 

заўсѐдную крымскую небяспеку з поўдня. У 

выпадку ж поспехаў у Інфлянтах Беларусь 

вяртала сабе колішні водны шлях у 

Балтыйскае мора.  

Але паслухацца просьбаў прыбалтаў азначала 

і немінучую крывавую сутычку з бязлітасным 

ворагам, уступленне ў распачатую Іванам 

Жахлівым Інфлянцкую (ці, як яе інакш 

называюць, Лівонскую) вайну...  

I выбар быў зроблены. Землі Латвіі і Эстоніі 

далучыліся да Вялікага Княства, а беларускія 

войскі ўвайшлі ў Ніжняе Падзвінне.  

 
Вялікакняская срэбная манета 1546 года з выявай 

дзяржаўнага герба "Пагоня". Віленскі манетны двор 

Тым часам Іван Жахлівы замірыўся з 

Швецыяй, якая захапіла частку эстонскага 

ўзбярэжжа. Пераканаўшыся таксама, што 

крымскія татары ўжо не пагражаюць 

паўднѐваму памежжу Маскоўшчыны, ѐн пачаў 

энергічна рыхтавацца да паходу на Беларусь.  

У студзені 1563 года васьмідзесяцітысячнае 

маскоўскае войска, узначаленае самім царом, 

рушыла на Полацак. Горад не вытрымаў 

аблогі. Пасля жорсткіх артылерыйскіх аб 

стрэлаў гарнізон здаўся. 

Пасля падзення Полацка баявыя дзеянні на 

некалькі месяцаў прыціхлі. Адбываліся толькі 

дробныя сутычкі. Нават пачаліся былі 

перамовы. Нашыя паслы патрабавалі пакінуць 

у спакоі Інфлянты. Патрабавалі вярнуць 

Смаленшчыну і заходнюю Браншчыну, а 

таксама Пскоў і Ноўгарад, якія ў часы Вітаўта 

былі залежныя ад Вялікага Княства. Масква ж 

дамагалася не толькі Прыбалтыкі, але і земляў 

Беларусі разам з Вільняю, а таксама Украіны.  

У студзені наступнага 1564 года маскоўцы 

распачалі новую вайсковую кампанію. Дзве 

варожыя арміі - з боку Полацка (25-30 тысяч) і 

з-пад Смаленска (каля 50 тысяч) - павінны 

былі злучыцца на Аршаншчыне і затым ісці на 

Менск, Наваградак і на самую сталіцу нашай 

дзяржавы - Вільню.  

Полацкая групоўка маскоўцаў рухалася па 

левабярэжжы Вулы, выцягнуўшыся па 

заснежаным шляху. На чале яе быў князь Пѐтр 

Шуйскі, які да гэтага праславіўся перамогамі 

ў Прыбалтыцы. Вялікі гетман Мікалай 

Радзівіл Руды і палявы гетман Рыгор 

Хадкевіч, маючы пад рукой трохі больш як 4 

тысячы вершнікаў, а таксама невялікую 

колькасць казакоў і ўзброеных сялян, 

намерыліся перашкодзіць небяспечнаму 

злучэнню праціўніка. Нашае войска было 

малалікае, але вопытнае і загартаванае ў 

паходах. Сярод камандзіраў вылучаліся такія 

слаўныя ваяры, як пляменнік палявога гетмана 

Ян Хадкевіч, князь Багдан Саламярэцкі, Раман 

Сангушка, Богуш Карэцкі, Мікалай Сапега, 

Юрай Зяновіч, Юрай Тышкевіч - усе з 

славутых беларускіх родаў.  

Ведаючы праз выведку аб перамяшчэнні 

Шуйскага, увечары 26 студзеня 1564 года 

Мікалай Радзівіл прыхаваў ад вачэй 

праціўніка галоўныя сілы і невялікім загонам 

атакаваў маскоўскі авангард. Беларусы 

ўвязаліся ў сечу, а затым пачалі адступаць, 

завабліваючы за сабой самаўпэўненага 

праціўніка. Гэтым адкрылася прастора для 

кідка масы конніцы на самую калону, якая 

ўжо падцягвалася да вѐскі Іванск каля 

Чашнікаў. Маскоўцы, мабыць, рыхтаваліся 

стаць лагерам, бо ішлі спакойна, зброю везлі 

на санях, не чакалі небяспекі. 

 
Вялікі гетман Мікалай Радзівіл Руды ў рыцарскім 

панцыры. Гравюра з радзівілаўскага альбома 

З'яўленне ж радзівілаўцаў было як гром сярод 

зімовай цішы. Лава вершнікаў з дзідамі і 

шаблямі абрынулася на акупантаў так імкліва 

і нястрымна, што тыя не ведалі, як ратавацца. 

Ім не было калі ні станавіцца ў баявыя 

парадкі, ні хапацца за зброю, каб бараніцца. 

Заставалася толькі панічна кінуцца наўцѐкі.  

І цэлую светлую месячную ноч вершнікі, як 

пісаў тагачасны гісторык, "секлі маскалѐў", не 

даючы ім апамятацца, знішчаючы ўцекачоў, 

заганяючы на тонкі рачны лѐд.  

Да Полацка дамкнула толькі 5 тысяч 

маскоўцаў, "і то параненых". Рэшта на шмат 

кіламетраў уздоўж Вулы лягла на снег, 

некалькі тысяч утапіліся ў ледзяной рачной 

вадзе. Невялікая частка трапіла ў палон. Пад 

сякерай мясцовага селяніна скончыў жыццѐ 

сам няўдаліца Шуйскі. Паводле іншых 

звестак, яго знайшлі з прабітай стралою 

галавой у калодзежы. Засталіся на пабаявішчы 

Шарамеццевы, Празароўскі ды іншыя 

маскоўскія ваяводы, князі, вяльможныя баяры. 

Імѐнаў жа простых ратнікаў ніхто і не 

ўспамінаў. Яшчэ праз 20 гадоў пасля бітвы 

падарожнікі бачылі пад Іванскам мноства 

касцей палеглых маскоўцаў. 

 
З беларускага ж боку, як сведчыла данясенне 

нашых гетманаў, загінула не больш як 20 

ваяроў! Параненых было каля 700. У руках 

пераможцаў апынуўся і ўвесь велізарны абоз 

праціўніка, артылерыя, мноства коней.  

Такім вось славутым чынам было цалкам 

скончана з полацкай групоўкай царскіх 

войскаў. Заставалася смаленская, значна 

большая, якую вѐў князь Пѐтр Абаленскі-

Сярэбраны.  

Невялікую частку свайго войска Мікалай 

Радзівіл накіраваў пад Воршу. Яе ўзначалілі 

аршанскі стараста Філон Кміта-Чарнабыльскі 

і амсціслаўскі ваявода Юрай Осцік. Каб не 

выпрабоўваць лѐсу, Кміта-Чарнабыльскі 

намерыўся выкарыстаць новую хітрасць. 

Ён накіраваў у Дуброўну ганцоў з весткамі аб 

перамозе на Іван-полі. Шлях наўмысна быў 

выбраны праз занятую праціўнікам 

тэрыторыю. Ганцы адпаведна трапілі ў рукі 

маскоўцам, і тыя даведаліся, што злу злучацца 

ўжо няма з кім, што войска Шуйскага 

разбітае. Пачалася паніка. А тут паказаўся 

аддзел беларускіх вершнікаў... Захопнікі 

падумалі, што гэта падыходзіць Радзівіл з 

усѐй сваѐй сілай. I войска Абаленскага-

Сярэбранага кінула абоз з 25 тысяч вазоў, 

тысячы коней, баявы рыштунак ды спехам 

пачало адступаць да Смаленска.  

Неўзабаве Вільня ўрачыста вітала пераможцу 

Мікалая Радзівіла, які ўехаў у сталіцу на кані 

Шуйскага. Цела ж самога царскага ваяводы з 

усімі хрысціянскімі пашанотамі было 

пахаванае ў віленскай царкве Багародзіцы. Па-

людску абышліся і з палоннымі. Вяльможных 

трымалі ў замках, простых за харч і апратку 

выкарыстоўвалі на розных работах. Тыя ж з 

баяраў, хто згадзіўся на службу Вялікаму 

Княству, атрымалі зямельныя надзелы.  

Калі весткі пра няўдачы маскоўцаў у Беларусі 

дайшлі да Івана Жахлівага, ѐн тым часам 

баляваў. Цар раз'юшыўся і з сваімі п'янымі 

застольнікамі выразаў у крамлѐўскіх 

сутарэннях больш за сотню палонных 

палачанаў.  

Бітва на Іван-полі (часта яе называюць 

таксама бітвай на Вуле) была нашай першай 

вялікай перамогай над сціжмамі маскоўскага 

цара ў Інфлянцкай (Лівонскай) вайне. Яна 

перакрэсліла планы маскоўцаў на паход у 

цэнтральныя землі Вялікага Княства, стала 

натхняльным прыкладам у далейшых нялѐгкіх 

змаганнях. Ажно пакуль шабля Сцяпана 

Батуры не ўціхамірыла ўсходняга драпежніка. 

Артыкул: Чарняўскі М.  

Дзесяць бітваў. - Вільня: Наша Будучыня, 

2004. - 64с 

Гістарычны каляндар 
           Галоўныя падзеі студзеня 

1 студзеня 1918 Утварэнне БССР 

Бальшавікі, хоць і не прызнавалі беларускае 

нацыі, двойчы стваралі БССР (называлася яна 

тады ССРБ): 1 студзеня 1919 года і ў канцы 

ліпеня 1920 года.  

2 студзеня 1793 

Другі падзел Рэчы паспалітай 

4 студзеня 1925 

Першы з'езд настаўнікаў 

У Мінску прайшоў І-ы Усебеларускі з'езд 

настаўнікаў. 

5 студзеня 1104 

Нарадзілася Еўфрасіння Полацкая 

Еўфрасіння Полацкая (у міру Прадслава), 

нарадзілася каля 1104 г. у Полацку ў 

князеўскай сям'і.  

6 студзеня 1892 

Нарадзіўся Адам Станкевіч 

Паводле даробку ў культуру й наагул у 

нацыянальнае жыцьцѐ беларусаў Адам 

Станкевіч выглядае сваім сярод Скарыны, 

Каліноўскага, Багушэвіча – тых, чыім 

стваральным духам ѐн натхняўся.  

6 студзеня 1582 

Заключаны Ям-Запольскі мір 

Мір, якім скончана Лівонская вайна. 

7 студзеня 1897 

Нарадзіўся Язэп Адамовіч 

7 студзеня 1634 

Нарадзілася Кацярына Сабеская-Радзівіл 

Кацярына Сабеская-Радзівіл нарадзілася 7 

студзеня 1634 года ў Злочаве.  

8 студзеня 1919 

Абвяшчэнне Мінска сталіцай БССР 

Мінск - сталіца Беларусі, адміністрацыйны 

цэнтар Менскай вобласці і Менскага раѐну. 

Горад з'яўляецца палітычным, эканамічным, 

сацыяльным, транспартным, культурным і 

навуковым цэнтрам рэспублікі.... 

11 студзеня 1862 

Першы нумар "Мужыцкай праўды" 

Разам са сваім сябрам В.Урублеўскім, 

беларускім паэтам Ф.Ражанскім і інш. 

паплечнікамі па гродзенскай арганізацыі 

летам 1862 Кастусь Каліноўскі распачаў 

выданне першай у гісторыі Беларусі 

нелегальнай рэвалюцыйна-дэмакратычнай 

газеты. 

13 студзеня 1593  

Памѐр сымон Будны 

Беларускі мысліцель-гуманіст эпохі 

Адраджэння, рэлігійны рэфарматар, тэолаг, 

філолаг, гісторык, паэт, філосаф, педагог. 

19 студзеня 

Народнае свята Вадохрышча — апошняе 

свята каляднага цыклю 

Вадохрышча, Хрышчэнне, Кшчэнне, 

Богаяўлѐнне, зімовае свята народнага 

календара, дзень завяршэння Калядаў (19 

студзеня н. ст.). У каталікоў пярэдадзень 

Вадохрышча (6 студзеня) мае назву "Тры 

каралі".  

20 студзеня 1886 

Нарадзіўся Фабіян Акінчыц 

20 студзеня 1892 

Нарадзіўся Браніслаў Тарашкевіч 

Тарашкевіч Браніслаў Адамаў (1892-1938), 

беларускі нацыянальны дзяяч, філѐляг, 

літаратар, пэдагог. Акадэмік БАН (1928). 3 

1918 г. адзін зь лідэраў БСДП, выкладаў у 

Менскім Беларускім пэдагагічным інстытуце.  

22 студзеня 1558 

Пачалася Лівонская вайна 

Імкнучыся атрымаць выйсце да Балтыйскага 

мора, Маскоўская дзяржава ў 1558 г. развязала 

Лівонскую вайну напаўшы на Інфлянты 

(Лівонію) - канфедэрацыю з пяці княстваў, 

заснаваных у Прыбалтыцы рыцарамі. 

22 студзеня 1863 

Пачалося паўстанне Кастуся Каліноўскага 

23 студзеня 1938 

Памѐр Вацлаў Ластоўскі 

Ластоўскі Вацлаў Юстынаў (1883-1938),  

беларускі нацыянальны дзяяч, гісторык, 

этнограф, літаратар, акадэмік БАН. 

25 студзеня 1831 

Польскі сойм скінуў расейскага цара 

У лістападзе 1830 г. у Варшаве пачалося 

шляхецкае паўстанне, кіраўнікі якога ставілі 

галоўнай мэтай аднаўленне Рэчы Паспалітай у 

межах 1772 г.  

27 студзеня 1527 

Бітва на рацэ Гальшанцы 

Узімку 1526/27 года на Валынь уварвалася 

вялізная арда крымскіх татараў. Канстанцін 

Астрожскі надзвычай хутка змабілізаваў 

войска і паспеў дагнаць іх ужо каля Пінска, 

дзе і разбіў наезнікаў.  

28 студзеня 1588 

Зацвярджэнне 3-га Статута Вялікага 

княства Літоўскага 

Зацверджаны ў студзені 1588 года вялікім 

князем Жыгімонтам ІІІ звод законаў быў на 

той час сама перадавым у Эўропе.  

29 студзеня 1884 

Нарадзіўся Антон Луцкевіч 

Луцкевіч Антон Іванавіч (1884 - 1942) - адзін з  

пачынальнікаў беларускага нацыянальнага  

руху ў ХХ ст., гісторык, літаратуразнаўца, 

публіцыст.  

30 студзеня 1667 

Андрусаўскае перамір'е 

Андрусаўскае перамір'е паміж Расіяй і Рэччу 

Паспалітай, якім закончылася вайна 1654-1667 

г. ; у выніку да Расіі перайшлі Смаленскае 

ваяводства і Левабярэжная Украіна з Кіевам. 

31 студзеня 1929 

Нарадзіўся Анатоль Грыцкевіч 

Анатоль Пятровіч Грыцкевіч, беларускі 

гісторык, доктар гістарычных навук, 

прафесар. Скончыў Мінскі дзяржаўны 

медыцынскі інстытут (1950), Мінскі 

педагагічны інстытут замежных моў (1955), 

гістарычны факультэт Беларускага 

дзяржаўнага універсітэта (завочна, 1958]. 

715 годдзе з дня нараджэння вялікага князя 

Літоўскага Альгерда 
 

 


